
ఉ. మాయపుఁదుంటవిల్తు వెడమాయల మానినులార! ప్రాణముల్

వోయెడునాఁడునాఁటికిఁకఁ బోవిడుఁ డీ యలుకల్ నిజేశులన్

బాయకుఁడీ యటంచుఁ బరిభాషలఁ జాటెడుభంగి కొక్కురో

కో యని కూఁత వేసెఁ దొలికోడి పురాంతరగేహదేహళిన్. (జ) 329



మ. లలితాహంకృతిచేత రాచిలుక తాళం బుగ్గడింపం గరాం

చలవాచాలవిపంచికారణనచంచద్గానముం గూడి యు

జ్జ్వలపాదాంబుజ రత్ననూపురచలద్వాక్యంబు సొంపొంద వా

గ్జలజాతాక్షి యొనర్చు నా హృదయరంగక్షోణి నృత్యక్రియన్. (జ) 330



సీ. వదనాంబుజంబుపై వ్రాలిన మదభృంగ జాలంబు లబల నీలాలకములు

రదనముక్తాఫలప్రరంబు దాఁ[చిన పవడంపునును]గ్రోవి పడఁతి మోవి

యౌవనాంభఃప్రవాహములోనఁ దేలెడు జక్కవ కవకాంత చన్నుదోయి

నతనాభికూపసంగతయైన నవజల ద్రోణి పల్లవపాణి రోమరాజి

గీ. ...   ...   ...   ... రామణికి నిడిన

కమ్మపూదండ లబ్జాక్షి కరయుగంబు

చరణపద్మముల్ ముట్టంగఁ జాలునట్టి

కరికరంబులు నిడువాలుఁగంటి తొడలు. (జ) 331



చ. విడిలిన మోవికెంపులును వ్రేకపుటూరువు గాలిసొంపులున్

బడలిన మేనియొప్పులును నానదొఱంగిన మాటతప్పులున్

సడలిన కొప్పుబాగులును జంకెనచూపుల వింతలాగులున్

దడఁబడ నభ్యసించిరి ముదంబున నిద్దఱుఁ గామతంత్రముల్. (జ) 332



సీ. సకలదిగ్దేశరాజన్యహారప్రభా జాలంబు ఫేనపుంజంబు గాఁగఁ

జంచలలోచనాజనకరాంచలచల చ్చామరోత్కర మూర్మిచయము గాఁగఁ

సముచితరత్నాసనము లంతరాకీర్ణబహుళభూధరకదంబములు గాఁగఁ

బరనృపాలార్పిత బాలాజనంబుల మెఱుఁగుఁజూపులు గండుమీలు గాఁగఁ

గీ. వందిసంస్తుతు లద్ధతధ్వనులు గాఁగ

జయ రమాకాంత కుధ్భవస్థాన మగుచు

నంచితాజ్ఞామహావేల నంబురాశి

మహిమఁ జెలువొందు నాస్థానమండపమున. (జ) 333

		 ఈ పేజీలో చివరి మార్పు 25 జూన్ 2020న 22:06కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

